
AKSIYADORLIK JAMIYATLARIDA 
DAROMADLAR VA XARAJATLAR 
BUXGALTERIYA HISOBINI MHXS ASOSIDA 
YURITISHNI TAKOMILLASHTIRISH

Kuvatova Dinara Anvarovna
Toshkent davlat iqtisodiyot universiteti
Moliyaviy hisob va hisobot kafedrasi katta o‘qituvchisi, PhD
ORCID: 0009-0000-8010-266

Annotatsiya. Aksiyadorlik jamiyatlarida daromadlar va xarajatlar buxgalteriya hisobini Moliyaviy hisobotning 
xalqaro standartlari (MHXS) asosida tashkil etish va takomillashtirishning nazariy hamda amaliy masalalari tadqiq 
etilgan. Tadqiqotda daromadlarni tan olish, xarajatlarni tasniflash va moliyaviy natijalarni shakllantirishning xalqaro 
yondashuvlari, xususan, IFRS 15, IFRS 9, IAS 2, IAS 37 hamda moliyaviy hisobotlarni taqdim etish talablarining 
aksiyadorlik jamiyatlari faoliyatidagi ahamiyati yoritilgan. Milliy hisob tizimi bilan MHXS o‘rtasidagi farqlar tahlil qilinib, 
daromad va xarajatlarning analitik hisobini kuchaytirish, boshqaruv segmentlari bo‘yicha axborot shakllantirish, hisob 
siyosatini takomillashtirish hamda raqamli texnologiyalar asosida nazorat mexanizmlarini joriy etish bo‘yicha takliflar 
ishlab chiqilgan. Muallif tomonidan daromadlarni shartnomalar va bajarilgan majburiyatlar kesimida, xarajatlarni esa 
iqtisodiy mazmuni va funksional yo‘nalishlari bo‘yicha alohida analitik hisobga olish modeli taklif etilgan.

Kalit so‘zlar: aksiyadorlik jamiyati, MHXS, IFRS 15, IFRS 9, daromad, xarajat, moliyaviy natija, buxgalteriya hisobi, 
analitik hisob, moliyaviy hisobot, hisob siyosati, raqamlashtirish.

Аннотация. Исследованы теоретические и практические вопросы организации и совершенствования 
бухгалтерского учета доходов и расходов в акционерных обществах на основе Международных стандартов 
финансовой отчетности (МСФО). Рассмотрены международные подходы к признанию доходов, классификации 
расходов и формированию финансовых результатов, в частности требования IFRS 15, IFRS 9, IAS 2, IAS 37, 
а также требования к представлению финансовой отчетности и их значение для деятельности акционерных 
обществ. Проанализированы различия между национальной системой бухгалтерского учета и МСФО, разработаны 
предложения по совершенствованию аналитического учета доходов и расходов, формированию информации 
по управленческим сегментам, совершенствованию учетной политики и внедрению механизмов контроля на 
основе цифровых технологий. Предложена модель аналитического учета, предусматривающая раздельный учет 
доходов в разрезе договоров и выполненных обязательств, а расходов — по их экономическому содержанию и 
функциональным направлениям.

Ключевые слова: акционерное общество, МСФО, IFRS 15, IFRS 9, доходы, расходы, финансовый результат, 
бухгалтерский учет, аналитический учет, финансовая отчетность, учетная политика, цифровизация.

Abstract. The theoretical and practical aspects of organizing and improving revenue and expense accounting in 
joint-stock companies in accordance with International Financial Reporting Standards (IFRS) are examined. The study 
focuses on international approaches to revenue recognition, expense classification, and the determination of financial 
results, particularly the requirements of IFRS 15, IFRS 9, IAS 2, and IAS 37, as well as financial statement presentation 
requirements and their significance for joint-stock companies. Differences between the national accounting system 
and IFRS are analyzed, and recommendations are developed for strengthening the analytical accounting of revenues 
and expenses, generating information by management segment, improving accounting policies, and introducing 

control mechanisms based on digital technologies. An analytical accounting model is proposed in which revenues 
are recorded separately by contracts and performance obligations, while expenses are classified according to their 
economic substance and functional purpose.

Keywords: joint-stock company, IFRS, IFRS 15, IFRS 9, revenue, expenses, financial result, accounting, analytical 
accounting, financial reporting, accounting policy, digitalization.

K I R I S H
Jahon iqtisodiyotida kapital bozorlarining integratsiyalashuvi, investorlar va boshqa manfaatdor 

tomonlarning moliyaviy axborotga bo‘lgan talablarining ortib borishi aksiyadorlik jamiyatlarida buxgalteriya 
hisobini xalqaro tamoyillar asosida tashkil etishni muhim vazifaga aylantirmoqda. Ayniqsa, daromadlar va 
xarajatlarning to‘g‘ri tan olinishi kompaniyaning moliyaviy natijasi, rentabelligi, dividend siyosati va investitsion 
jozibadorligini baholashda bevosita ahamiyatga ega. MHXS moliyaviy hisobotdan foydalanuvchilarga iqtisodiy 
qarorlar qabul qilish uchun taqqoslanadigan, ishonchli va shaffof axborot taqdim etishni ko‘zda tutadi.[1]

Aksiyadorlik jamiyatlarida daromadlar tarkibi odatda mahsulot va tovarlarni sotish, xizmatlar ko‘rsatish, 
moliyaviy instrumentlardan daromad olish, royalti, dividend va boshqa operatsiyalardan shakllanadi. Xarajatlar 
esa ishlab chiqarish va sotish xarajatlari, ma’muriy xarajatlar, moliyaviy xarajatlar, aktivlarning qadrsizlanishi, 
soliqlar va boshqa sarflarni qamrab oladi. Mazkur operatsiyalarning iqtisodiy mazmuni turlicha bo‘lgani sababli 
ularni tegishli yondashuvlar asosida hisobga olish moliyaviy natijani to‘g‘ri shakllantirish imkonini beradi.

IFRS 15 daromadni tan olishda mijoz bilan shartnomani aniqlash, bajarilishi lozim bo‘lgan majburiyatlarni 
belgilash, bitim narxini aniqlash, narxni majburiyatlarga taqsimlash va majburiyat bajarilganda daromadni tan 
olishdan iborat besh bosqichli modelni belgilaydi.[2] Mazkur yondashuv daromadni faqat pul kelib tushgan 
paytda emas, balki korxona o‘zining shartnomaviy majburiyatini bajargan darajada tan olishni talab qiladi. Bu 
esa aksiyadorlik jamiyatlarida daromadlar hisobini shartnoma, mahsulot, xizmat turi va bajarilgan majburiyatlar 
kesimida tashkil etishni taqozo etadi.

Maqolaning maqsadi aksiyadorlik jamiyatlarida daromadlar va xarajatlar buxgalteriya hisobini MHXS talablari 
asosida takomillashtirish bo‘yicha ilmiy-uslubiy va amaliy takliflarni ishlab chiqishdan iborat. Ushbu maqsadga 
erishish uchun daromad va xarajatlarning iqtisodiy mazmunini aniqlash, amaldagi hisob yondashuvlarini MHXS 
talablari bilan taqqoslash, analitik hisobni takomillashtirish va moliyaviy natijani shakllantirishning samarali 
modelini ishlab chiqish vazifalari belgilandi.

M A V Z U G A  O I D  A D A B I Y O T L A R  S H A R H I
Aksiyadorlik jamiyatlarida daromadlar va xarajatlar buxgalteriya hisobini Moliyaviy hisobotning xalqaro 

standartlari (MHXS) asosida takomillashtirish masalalari xorijiy va mahalliy olimlar tomonidan turli ilmiy-
uslubiy jihatlardan tadqiq etilgan. Xorijiy tadqiqotlarda, asosan, xalqaro standartlarning moliyaviy hisobot sifati 
va taqqoslanuvchanligiga ta’siri, daromadlarni tan olish, xarajatlarni baholash hamda moliyaviy natijalarni 
shakllantirish masalalariga e’tibor qaratilgan.

Jumladan, P. Brown tadqiqotlarida xalqaro moliyaviy hisobot standartlarining qo‘llanilishi va moliyaviy 
hisobot sifati o‘rtasidagi bog‘liqlik tahlil qilingan. Olimning yondashuviga ko‘ra, xalqaro standartlardan 
foydalanish investorlar uchun moliyaviy axborotning taqqoslanuvchanligi va foydaliligini oshiruvchi omillardan 
biri hisoblanadi.[3] Muallif ushbu fikrni qo‘llab-quvvatlaydi, shu bilan birga, aksiyadorlik jamiyatlarida MHXSni 
joriy etish hisobot sifatini oshirish bilan bir qatorda, daromad va xarajatlarning dastlabki hisobidan boshlab 
analitik hisob, ichki nazorat va moliyaviy hisobotgacha bo‘lgan barcha bosqichlarni qamrab olishi lozim, deb 
hisoblaydi.

C. Nobes xalqaro standartlarni milliy hisob tizimlariga joriy etish jarayonida mamlakatlarning huquqiy, 
institutsional va iqtisodiy xususiyatlarini hisobga olish zarurligini ta’kidlaydi.[4] Muallifning fikricha, C. Nobesning 
ushbu yondashuvi O‘zbekiston sharoitida ayniqsa dolzarb bo‘lib, MHXSga o‘tishda milliy hisob tizimini xalqaro 
standartlarga mexanik ravishda moslashtirishdan ko‘ra, ularning iqtisodiy mazmunini milliy amaliyotga 
integratsiya qilish zarurligini ko‘rsatadi.

Daromadlarni hisobga olish masalasida IFRS 15 “Revenue from Contracts with Customers” xalqaro 
moliyaviy hisobot tizimining asosiy me’yoriy manbalaridan biri hisoblanadi. Mazkur standartga muvofiq, 
daromadni tan olish besh bosqichli model asosida amalga oshiriladi: mijoz bilan shartnomani aniqlash, bajarish 
majburiyatlarini aniqlash, bitim narxini aniqlash, bitim narxini bajarish majburiyatlariga taqsimlash hamda 
majburiyat bajarilganda daromadni tan olish.[5]

Muallifning fikricha, IFRS 15ning ushbu modeli aksiyadorlik jamiyatlarida daromadni pul mablag‘larining 
kelib tushishi bilan emas, balki xo‘jalik operatsiyasining iqtisodiy mazmuni va bajarilgan shartnomaviy majburiyat 
bilan bog‘lash imkonini beradi. Shu sababli daromadlarni kontragent, shartnoma raqami, mahsulot yoki xizmat 
turi, bajarish majburiyati va daromadni tan olish sanasi bo‘yicha analitik hisobga olish maqsadga muvofiq.

Moliyaviy instrumentlar bilan bog‘liq daromad va xarajatlarni hisobga olishda IFRS 9 “Financial 
Instruments” standarti muhim ahamiyatga ega. Mazkur standart moliyaviy aktivlar va majburiyatlarni 
tasniflash va baholash, shuningdek, kutilayotgan kredit zararlarini aniqlash bo‘yicha talablarni belgilaydi.[6] 
Aksiyadorlik jamiyatlarida depozitlar, obligatsiyalar, berilgan qarzlar va debitorlik qarzlari bo‘yicha daromad 
hamda xarajatlarni hisobga olishda ushbu talablarning bajarilishi moliyaviy natijaning ishonchliligini oshiradi.

Muallif ushbu yondashuvni rivojlantirib, IFRS 9 talablari asosida moliyaviy daromadlarni faqat umumiy 
summada emas, balki moliyaviy instrument turi, foiz daromadi va baholash usuli bo‘yicha analitik hisobga 
olish zarur, deb hisoblaydi. Bunday yondashuv boshqaruv qarorlarini qabul qilishda moliyaviy aktivlarning real 
daromadliligini baholash imkonini beradi.

IAS 2 “Inventories” standarti zaxiralar tannarxini aniqlash va zaxiralar sotilganda ularning balans qiymatini 
xarajat sifatida tan olish tartibini belgilaydi.[7] Mazkur yondashuv daromad va xarajatlarning tegishli hisobot 
davrida aks ettirilishini ta’minlashga xizmat qiladi. Muallifning fikricha, aksiyadorlik jamiyatlarida IAS 2 talablarini 
qo‘llashda sotilgan mahsulot tannarxini mahsulot turi, ishlab chiqarish bo‘linmasi va xarajat markazlari bo‘yicha 
analitik hisobga olish moliyaviy natijani yanada aniq shakllantirish imkonini beradi.

IAS 37 “Provisions, Contingent Liabilities and Contingent Assets” standarti noaniq muddat yoki 
summaga ega majburiyatlar bo‘yicha zaxiralarni tan olish va baholash masalalarini tartibga soladi.[8] Ushbu 
standart sud da’volari, kafolat majburiyatlari, restrukturizatsiya va boshqa ehtimoliy xarajatlarni moliyaviy 
hisobotda haqqoniy aks ettirishda muhim ahamiyatga ega.

Muallif IAS 37ning mazkur talablarini qo‘llab-quvvatlaydi, chunki noaniq majburiyatlarni o‘z vaqtida aniqlash 
va asoslangan holda baholash aksiyadorlik jamiyatlarida xarajatlarning haqqoniy aks ettirilishiga yordam beradi. 
Shu bilan birga, bunday xarajatlar bo‘yicha zaxiralarni tan olish jarayonini ichki nazorat va audit mexanizmlari 
bilan bog‘lash maqsadga muvofiq.

Mahalliy tadqiqotchilar tomonidan ham O‘zbekistonda buxgalteriya hisobi va moliyaviy hisobotni xalqaro 
standartlar asosida takomillashtirish, milliy hisob tizimini MHXS talablariga moslashtirish, moliyaviy axborotning 
shaffofligi va taqqoslanuvchanligini oshirish masalalari o‘rganilgan. Mahalliy ilmiy yondashuvlarning asosiy 
afzalligi shundan iboratki, ularda xalqaro standartlarning talablari O‘zbekiston Respublikasining amaldagi 
qonunchiligi va xo‘jalik yurituvchi subyektlar faoliyatining milliy xususiyatlari bilan bog‘liq holda ko‘rib chiqiladi.
[9]

Muallifning fikricha, mahalliy tadqiqotlarda shakllangan yondashuvlarni xorijiy olimlarning xalqaro 
standartlarning iqtisodiy mazmuni va moliyaviy axborot sifati bo‘yicha qarashlari bilan uyg‘unlashtirish zarur. 
Chunki milliy hisob qoidalarini xalqaro standartlar bilan uyg‘unlashtirish xalqaro investorlar uchun zarur bo‘lgan 
taqqoslanuvchan axborotni shakllantirish imkoniyatlarini kengaytiradi, xalqaro standartlarni milliy amaliy va 
institutsional sharoitlarni hisobga olgan holda joriy etish esa ularning samarali qo‘llanilishiga xizmat qiladi.

Shuningdek, IAS 1 “Presentation of Financial Statements” standarti moliyaviy hisobotlarning tarkibi, 
taqdim etilishi va izohlarda axborot ochib berilishining umumiy tamoyillarini belgilaydi.[10] 2024-yilda e’lon 
qilingan IFRS 18 “Presentation and Disclosure in Financial Statements” esa moliyaviy natijalar to‘g‘risidagi 
axborotni taqdim etish va ochib berish talablarini yanada rivojlantiradi.[9] Muallifning fikricha, aksiyadorlik 
jamiyatlari hisob siyosatini shakllantirishda nafaqat amaldagi talablarni, balki kelgusida kuchga kiradigan IFRS 
18 talablarini ham oldindan hisobga olishi lozim.

Umuman olganda, adabiyotlar tahlili shuni ko‘rsatadiki, xorijiy olimlarning tadqiqotlarida MHXSning 
konseptual va metodologik jihatlari, daromadlarni tan olish va moliyaviy hisobot axborotining sifati chuqur 
yoritilgan bo‘lsa, mahalliy tadqiqotlarda xalqaro standartlarni milliy hisob tizimiga moslashtirish va amaliyotga 
joriy etish masalalariga ko‘proq e’tibor qaratilgan. Muallifning fikricha, ushbu ikki yo‘nalishni o‘zaro 
uyg‘unlashtirish aksiyadorlik jamiyatlarida daromadlar va xarajatlar hisobini takomillashtirishning samarali 
yo‘nalishini shakllantiradi.

Shu jihatdan, mazkur tadqiqotning avvalgi ishlardan farqli tomoni daromadlar va xarajatlarni alohida hisob 
obyektlari sifatida emas, balki “operatsiya – tan olish mezoni – baholash – analitik hisob – moliyaviy 
hisobotda taqdim etish – izohlash” yagona tizimi asosida tadqiq etishdan iborat. Muallif tomonidan 
daromadlarni shartnoma va bajarish majburiyati kesimida, xarajatlarni esa iqtisodiy mazmuni, funksional 
yo‘nalishi va javobgarlik markazlari bo‘yicha parallel analitik hisobga olish modeli taklif etilmoqda. Ushbu model 
moliyaviy va boshqaruv hisobini o‘zaro integratsiyalash hamda aksiyadorlik jamiyatlarida moliyaviy natijalar 
to‘g‘risidagi axborotning ishonchliligini oshirishga qaratilgan.

T A D Q I Q O T  M E T O D O L O G I YA S I
Tadqiqotda tizimli yondashuv, taqqoslash, guruhlash, induksiya va deduksiya, iqtisodiy tahlil, mantiqiy 

umumlashtirish hamda modellashtirish usullaridan foydalanildi. MHXSning daromad va xarajatlarni tan 
olishga oid talablari aksiyadorlik jamiyatlarida qo‘llaniladigan hisob jarayonlari bilan taqqoslandi. Tadqiqotning 
axborot bazasini IFRS Foundation tomonidan e’lon qilingan xalqaro standartlar, O‘zbekiston Respublikasining 
buxgalteriya hisobi va aksiyadorlik jamiyatlariga oid me’yoriy-huquqiy hujjatlari, ilmiy maqolalar va o‘quv-uslubiy 
manbalar tashkil etdi.

Tadqiqotning metodik asosini “operatsiya – tan olish mezoni – baholash – analitik hisob – moliyaviy 
hisobotda taqdim etish – izohlash” ketma-ketligi tashkil etadi. Mazkur ketma-ketlik orqali daromad va 
xarajatlarni hisobga olishning har bir bosqichida MHXS talablariga muvofiqlikni baholash imkonini beruvchi 
model ishlab chiqildi.

Shuningdek, maqolada shartnomaviy daromadlarni hisobga olish uchun analitik hisobning quyidagi 
kesimlarini ajratish taklif qilinadi: kontragent; shartnoma raqami; mahsulot yoki xizmat turi; bajarish majburiyati; 
daromadni tan olish sanasi; bitim narxi; chegirma va qaytarishlar; debitorlik qarzi; valyuta turi. Xarajatlar bo‘yicha 
esa xarajat markazi, funksional yo‘nalish, mahsulot turi, javobgarlik markazi hamda xarajatlarning doimiy yoki 
o‘zgaruvchanligi kesimlarini qo‘llash maqsadga muvofiq.

T A H L I L  V A  N A T I J A L A R
Tadqiqot natijalari aksiyadorlik jamiyatlarida daromadlar va xarajatlar hisobini MHXS asosida 

takomillashtirishning asosiy yo‘nalishlarini tizimlashtirish imkonini berdi. Birinchi navbatda, daromadlarni pul 
tushumi bilan tenglashtirish amaliyotidan voz kechib, shartnomaviy majburiyatlarning bajarilish darajasiga 
asoslangan tan olish mexanizmini joriy etish lozim. Mazkur yondashuv moliyaviy natijaning iqtisodiy mazmunini 
aniqroq ifodalash imkonini beradi.

IFRS 15ning besh bosqichli modeli asosida aksiyadorlik jamiyatlarida daromadlarni hisobga olish quyidagi 
tartibda tashkil etilishi taklif qilinadi: 1) mijoz bilan shartnomani aniqlash; 2) bajarish majburiyatlarini aniqlash; 
3) bitim narxini aniqlash; 4) bitim narxini bajarish majburiyatlariga taqsimlash; 5) majburiyat bajarilganda 
daromadni tan olish.[2] Bunday tizim hisob xodimlariga daromadni qaysi vaqtda hamda qaysi summada tan 
olish bo‘yicha aniq algoritm beradi.

Masalan, aksiyadorlik jamiyati 120 mln so‘mlik xizmat shartnomasini tuzgan va xizmat 12 oy davomida 
uzluksiz ko‘rsatiladigan bo‘lsa, agar majburiyat vaqt davomida bajarilayotgan deb baholansa, tegishli daromad 
xizmatning bajarilish darajasiga mutanosib ravishda tan olinadi. Soddalashtirilgan holatda har oy 10 mln so‘m 
daromad tan olinishi mumkin. Bunda pulning oldindan olinishi daromadning to‘liq tan olinishiga asos bo‘lmaydi; 
oldindan olingan summa tegishli majburiyat bajarilgunga qadar shartnoma majburiyati sifatida aks ettiriladi.

Aksincha, mahsulotga egalik yoki nazorat xaridorga ma’lum bir vaqtda o‘tsa, daromad aynan shu vaqtda tan 
olinadi. Shuning uchun hisob siyosatida har bir asosiy daromad turi bo‘yicha “tan olish hodisasi”ni aniq belgilash 
zarur. Mazkur yondashuv daromadlarning davrlar bo‘yicha izchil va haqqoniy tan olinishini ta’minlashga xizmat 
qiladi.

Tadqiqotda xarajatlarni hisobga olishning funksional va iqtisodiy tasnifini birgalikda qo‘llash taklif qilinadi. 
Iqtisodiy tasnif xarajatning mazmunini, funksional tasnif esa uning qaysi faoliyat yo‘nalishiga xizmat qilganini 
ko‘rsatadi. Masalan, ish haqi iqtisodiy mazmuniga ko‘ra mehnat xarajati bo‘lsa, funksional jihatdan ishlab 
chiqarish, sotish yoki ma’muriy faoliyat xarajati bo‘lishi mumkin. Shu sababli analitik hisobda ikkala belgini ham 
saqlash boshqaruv qarorlarining sifatini oshiradi.

Quyidagi analitik hisob modeli taklif etiladi (1-jadval):
1-jadval

Aksiyadorlik jamiyatlarida daromad va xarajatlarning taklif etilayotgan analitik hisob modeli1

Yo‘nalish Analitik kesim Asosiy ko‘rsatkich MHXS bilan bog‘liqlik

Daromad Shartnoma va mahsulot turi Tan olingan daromad IFRS 15

Moliyaviy daromad Instrument turi Foiz/foyda IFRS 9

Sotilgan mahsulot xarajati Mahsulot turi Tannarx IAS 2

Noaniq majburiyatlar Majburiyat turi Zaxira summasi IAS 37

Ma’muriy xarajat Xarajat markazi Davr xarajati IAS 1 / IFRS 18

1	  Muallif ishlanmasi

Xarajatlarni tan olishda ularni daromad bilan iqtisodiy jihatdan bog‘lash tamoyili muhim hisoblanadi. 
Masalan, sotilgan mahsulotning tannarxi tegishli daromad tan olingan davrda xarajat sifatida e’tirof etilishi 
kerak. IAS 2 ushbu yondashuvni zaxiralarni sotish jarayonida aniq belgilaydi.[11] Natijada foyda ko‘rsatkichi 
faqat tushumning o‘ziga emas, balki shu tushumni shakllantirish uchun sarflangan resurslarga ham asoslanadi.

Moliyaviy xarajatlar va moliyaviy daromadlar bo‘yicha IFRS 9 talablari alohida e’tiborni talab qiladi. 
Aksiyadorlik jamiyatlarida bank depozitlari, obligatsiyalar, berilgan qarzlar va boshqa moliyaviy aktivlar bo‘yicha 
foiz daromadlarini hisobga olishda moliyaviy aktivning tasnifi va samarali foiz stavkasi usuli kabi omillar 
hisobga olinishi kerak. Debitorlik qarzlari bo‘yicha kutilayotgan kredit zararlarini baholash esa foyda va zarar 
ko‘rsatkichlariga bevosita ta’sir qiladi.

Noaniq xarajatlar va majburiyatlar bo‘yicha IAS 37 talablarini qo‘llash ham moliyaviy natijaning ishonchliligi 
uchun muhimdir. Sud jarayonlari, kafolatlar, restrukturizatsiya va boshqa ehtimoliy chiqimlar bo‘yicha faqat real 
iqtisodiy majburiyat yuzaga kelgan, resurslar chiqib ketishi ehtimoli mavjud va summa ishonchli baholangan 
holatlarda zaxira tan olinishi kerak.[12] Mazkur talab xarajatlarning asoslangan va haqqoniy tan olinishiga 
xizmat qiladi.

Tadqiqotning yana bir natijasi — daromad va xarajatlarni javobgarlik markazlari bo‘yicha hisobga olish 
zarurati. Aksiyadorlik jamiyatining filiallari, biznes segmentlari, mahsulot guruhlari va funksional bo‘linmalari 
bo‘yicha alohida ma’lumot shakllantirilsa, rahbariyat qaysi yo‘nalish foydali ekanini va qaysi yo‘nalishda 
xarajatlar ortib borayotganini aniqlay oladi. Bu esa boshqaruv hisobining moliyaviy hisob bilan integratsiyasini 
kuchaytiradi.

Shuningdek, raqamli buxgalteriya tizimlarida shartnoma ma’lumotlarini avtomatik ravishda hisob yozuvlari 
bilan bog‘lash taklif etiladi. Masalan, shartnoma moduli bajarish majburiyati, muddat, narx, chegirma va 
to‘lov jadvali haqidagi ma’lumotlarni buxgalteriya moduliga uzatadi. Tizim esa belgilangan qoidalarga asosan 
daromadni tan olish jadvalini shakllantiradi. Bunday avtomatlashtirish inson omili bilan bog‘liq xatolarni 
kamaytiradi va audit uchun izchil elektron iz qoldiradi.

Olingan natijalar shuni ko‘rsatadiki, MHXS asosida hisobni takomillashtirishning asosiy masalasi alohida 
standartlarni bilish bilan birga, ularning yagona hisob jarayonida o‘zaro bog‘liqligini ta’minlashdan iborat. 
Daromadni tan olish IFRS 15 bilan, moliyaviy instrumentlardan olinadigan daromad va zararlar IFRS 9 bilan, 
zaxiralar va sotilgan mahsulot tannarxi IAS 2 bilan, noaniq majburiyatlar esa IAS 37 bilan tartibga solinadi. 
Mazkur standartlarning har biri foyda va zarar ko‘rsatkichining alohida qismini shakllantiradi.

Milliy amaliyotda daromad va xarajatlarni hisobga olish ko‘pincha schyotlar tizimi va hujjatlashtirish 
jarayoniga kuchli bog‘langan bo‘ladi. MHXS esa iqtisodiy mazmunni ustuvor qo‘yadi. Shu bois aksiyadorlik 
jamiyatlarida MHXSga o‘tish jarayonida schyotlar rejasini shunchaki tarjima qilish bilan cheklanmasdan, har bir 
xo‘jalik operatsiyasining iqtisodiy mohiyati, tan olish mezoni, baholash usuli va moliyaviy hisobotdagi taqdimoti 
kompleks ravishda ko‘rib chiqilishi lozim.

Daromadlarni boshqarish masalasi ham alohida muhokama qilinishi kerak. Daromadni muddatidan oldin 
tan olish foyda ko‘rsatkichiga ta’sir ko‘rsatishi, xarajatlarni keyingi davrga ko‘chirish esa joriy davr rentabelligini 
to‘liq aks ettirmasligi mumkin. IFRS 15ning bajarish majburiyatiga asoslangan yondashuvi bunday holatlarni 
cheklashga xizmat qiladi. Shu sababli ichki nazorat tizimida daromadni tan olish bo‘yicha alohida nazorat 
nuqtalarini joriy etish taklif etiladi.

Xarajatlar bo‘yicha esa “xarajat – natija” bog‘liqligini tahlil qilish maqsadga muvofiq. Bunda xarajatlarning 
faqat summasi emas, balki ularning daromad yaratishga qo‘shgan hissasi ham baholanadi. Masalan, sotish 
xarajatlari o‘sishi sotuv hajmining oshishi bilan mutanosib bo‘lsa, bunday o‘sish iqtisodiy jihatdan asoslangan 
bo‘lishi mumkin. Xarajatlar dinamikasini daromadlar dinamikasi bilan birgalikda tahlil qilish esa samaradorlik 
darajasini aniqroq baholash imkonini beradi.

Moliyaviy hisobotda daromad va xarajatlarni to‘g‘ri guruhlash ham muhim. IAS 1 moliyaviy hisobotlarning 
to‘liq to‘plamini hamda muhim hisob siyosatlari va tushuntiruvchi axborotni taqdim etishni talab qiladi.[13] Yangi 
IFRS 18 esa taqdimot va ochib berish masalalarini yanada rivojlantiradi. Shu sababli aksiyadorlik jamiyatlari 
hozirdanoq foyda yoki zarar hisobotining ichki boshqaruv hisobotlari bilan mosligini ta’minlashga e’tibor qaratishi 
kerak.

Taklif etilayotgan analitik modelning afzalligi shundaki, u moliyaviy va boshqaruv hisobini bir-biriga 
yaqinlashtiradi. Daromad shartnoma va majburiyatlar kesimida, xarajat esa funksional yo‘nalish va javobgarlik 
markazlari kesimida qayd etilsa, moliyaviy natijani segmentlar bo‘yicha tahlil qilish osonlashadi. Natijada 
aksiyadorlar, direktorlar kengashi, ijro organi, auditorlar va boshqa manfaatdor tomonlar uchun axborot sifati 
oshadi.

Tadqiqot natijalariga ko‘ra, aksiyadorlik jamiyatlarida daromadlar va xarajatlar hisobini MHXS asosida 
takomillashtirish uchun quyidagi chora-tadbirlarni amalga oshirish maqsadga muvofiq:

• daromadlarni tan olish bo‘yicha hisob siyosatida har bir asosiy daromad turi uchun aniq tan olish 
mezonlarini belgilash; 

• IFRS 15ning besh bosqichli modelini korxonaning ichki hisob reglamentiga kiritish; 
• daromadlarni shartnoma, mijoz, mahsulot yoki xizmat turi va bajarish majburiyati bo‘yicha analitik hisobga 

olish; 
• oldindan olingan to‘lovlar va shartnoma majburiyatlarini daromaddan alohida nazorat qilish; 
• xarajatlarni iqtisodiy elementlar bilan bir qatorda funksional yo‘nalishlar va javobgarlik markazlari bo‘yicha 

ham yuritish; 
• IAS 2 talablari asosida zaxiralar tannarxi va sotilgan mahsulot xarajatlarini daromad bilan mos davrda 

tan olish; 
• IFRS 9 asosida moliyaviy aktivlardan daromadlar va kutilayotgan kredit zararlarini hisobga olishni 

takomillashtirish; 
• IAS 37 asosida noaniq majburiyatlar bo‘yicha zaxiralarni tan olish va baholash tartibini ichki nazorat bilan 

bog‘lash; 
• daromad va xarajatlar bo‘yicha raqamli dashboardlar orqali real vaqt rejimida monitoringni tashkil etish; 
• MHXS bo‘yicha hisob xodimlarining malakasini muntazam oshirish va ichki auditning MHXSga muvofiqlik 

bo‘yicha funksiyasini kuchaytirish. 

X U L O S A  V A  T A K L I F L A R
Aksiyadorlik jamiyatlarida daromadlar va xarajatlar buxgalteriya hisobini MHXS asosida yuritishni 

takomillashtirish moliyaviy natijalar to‘g‘risidagi axborotning ishonchliligi va taqqoslanuvchanligini oshirishning 
muhim shartidir. Tadqiqot natijasida daromadlarni shartnomaviy majburiyatlarning bajarilishiga asoslangan holda 
tan olish, xarajatlarni iqtisodiy va funksional belgilar bo‘yicha parallel tasniflash, analitik hisobni chuqurlashtirish 
va raqamli nazorat mexanizmlarini joriy etish zarurligi asoslandi.

IFRS 15 asosida daromadlarni tan olishning besh bosqichli modeli aksiyadorlik jamiyatlarida daromadni pul 
tushumidan ajratib, iqtisodiy mazmuniga muvofiq tan olish imkonini beradi. IAS 2 sotilgan mahsulot tannarxini 
tegishli daromad bilan bog‘lashni, IFRS 9 moliyaviy instrumentlardan olinadigan daromad va zararlarni tegishli 
tartibda baholashni, IAS 37 esa noaniq majburiyatlar bo‘yicha xarajatlar va zaxiralarni asosli tan olishni 
ta’minlaydi.

Taklif etilgan analitik hisob modeli amaliyotga joriy etilganda aksiyadorlik jamiyatlari rahbariyati uchun 
daromad va xarajatlarning manbalari, javobgarlik markazlari, mahsulot va xizmat turlari bo‘yicha aniq ma’lumot 
shakllanadi. Bu esa rentabellikni boshqarish, xarajatlarni optimallashtirish, investitsion qarorlar qabul qilish 
va aksiyadorlar manfaatlarini himoya qilishga xizmat qiladi. Kelgusida mazkur modelni ERP tizimlari, sun’iy 
intellektga asoslangan nazorat vositalari va avtomatlashtirilgan MHXS transformatsiya modullari bilan 
integratsiyalash tadqiqotning istiqbolli yo‘nalishi hisoblanadi.

